
Whot Am I ?

ಕೋಽಹಂ ?

..ಹೃದಯಕಮಲವಾಸಿನೇ ಶ್ರೀಮತೇ ರಮಣಾಯ ನಮಃ ..
ಆಮುಖಂ
ಭೂಮಂಡಲಹೃದಯಾತ್ಮಕೇ ಸ್ಮರಣಾನ್ಮುಕ್ತಿದೇಽಸ್ಮಿನ್ನರುಣಾಚಲದಿವ್ಯಕ್ಷೇತ್ರೇ
ವಿರೂಪಾಕ್ಷಗುಹಾಯಾಂ ಭಗವತಃ ಶ್ರೀರಮಣಸ್ಯಾದ್ಭುತ ಕಠಿನ
ಮೌನತಪಸ್ಸಮಾಧಿ-ಯೋಗೇನ ಸ್ವನಿಕಟಮಾಕೃಷ್ಟೇಷು ಬಹುಷು
ಜನೇಷ್ವನ್ಯತಮೇನ ಶಿವಪ್ರಕಾಶಂ ಪಿಳ್ಳೈ ನಾಮಕೇನ ಕೇನಚಿದ್ಭಕ್ತೇನ
1901-1902ಕ್ರಿಸ್ತು ಶಕಾಬ್ದೇಮಹರ್ಷೀನಭಿಗಮ್ಯಮಮತತ್ತ್ವೋಪದೇಶೇನಾನುಗ್ರಹಃ
ಕರ್ತವ್ಯ ಇತಿ ಭಕ್ತಿಶ್ರದ್ಧಾವಿನಯಾದಿ ಪುರಸ್ಸರಂ ಪ್ರಾರ್ಥನಾಂ
ಕೃತ್ವಾ ಪರಿಪೃಷ್ಟಾನಾಂ ಪ್ರಶ್ನಾನಾಂ, ತದಾ ತದಾ ಮೌನಿನಾ ಮಹರ್ಷಿಣಾ
ದ್ರಾವಿಡಭಾಷಾಯಾಂ ಲಿಖಿತ್ವಾ ದತ್ತಮುತ್ತರಮಿದಂ ಪ್ರಶ್ನೋತ್ತರಾಕಾರಂ ಕೇರಳಾದಿ
ನಾನಾದೇಶಭಾಷಾನೂದಿತಮಪೀದಾನೀಂ ಗೀರ್ವಾಣ ವಾಣ್ಯಾಮನೂದ್ಯಮಾನಂ
ವಿಜಯತೇತಮಾಂ ..

.. ಶುಭಂ ..

.. ಓಂ ನಮೋ ಭಗವತೇ ಶ್ರೀಮತೇ ರಮಣಾಯ ..

ಕೋಹಂ ?

ಸರ್ವೇಷಾಮಪಿ ಜೀವಾನಾಂ ದುಃಖಾನುಷಂಗಂ ವಿನಾಽಽತ್ಯಂತಿಕ
ಸುಖಿತ್ವಕಾಮನಾಯಾಸ್ಸತ್ವೇನ ಸರ್ವೇಷಾಂ ಸ್ವಸ್ಮಿನ್ಪರಮಪ್ರೇಮ್ಣೋ
ವಿದ್ಯಮಾನತ್ವೇನ ಚ,ಪ್ರೇಮ್ಣಶ್ಚ ಸುಖನಿದಾನತ್ವೇನ,ಮನೋವಿಹೀನಾಯಾಂ
ನಿದ್ರಾಯಾಂ ದಿನೇ ದಿನೇ ಸ್ವಯಮನುಭೂಯಮಾನಂ ಸ್ವಸ್ವಾಭಾವಿಕಂ
ತತ್ಸುಖಮುಪಲಬ್ಧುಂ ಸ್ವೇನ ಸ್ವಸ್ಯ ಜ್ಞಾನಮಾವಶ್ಯಕಂ .

ತಸ್ಯ “ ಕೋಹಂ ”ಇತಿ
ವಿಚಾರ ಏವ ಮುಖ್ಯಂ ಸಾಧನಂ .

ಪ್ರಶ್ನಃ 1 .. ಕೋಹಂ ?

ಉತ್ತರಂ ..ಸಪ್ತಧಾತುಭಿರ್ನಿಷ್ಪನ್ನೋಽಯಂ ಸ್ಥೂಲದೇಹೋ ನಾಹಂ .

ಶಬ್ದಸ್ಪರ್ಶರೂಪರಸಗಂಧಾಖ್ಯಾನ್ಪಂಚವಿಷಯಾನ್ಪೃಥಕ್ಪೃಥಗ್ವಿಜಾನಂತಿ
ಶ್ರೋತ್ರತ್ವಂಗೇನ ಜಿಹ್ವಾಘ್ರಾಣಾಖ್ಯಾನಿ ಜ್ಞಾನೇಂದ್ರಿಯಾಣಿ ಪಂಚಾಪಿ ನಾಹಂ .

ಕೋಽಹಂ ?

ವಚನಗಮನಾದಾನವಿಸರ್ಗಾನಂದಾಖ್ಯ ಪಂಚಕೃತ್ಯಕರಾಣಿ ವಾಕ್ಪಾದಪಾಣಿ-

ಪಾಯೂಪಸ್ಥರೂಪಾಣಿ ಪಂಚಕರ್ಮೇಂದ್ರಿಯಾಣಿ ಚ ನಾಹಂ . ಶ್ವಾಸಾದಿ
ಪಂಚಕಾರ್ಯಕರಾಣಿ
ಪ್ರಾಣಾದಯಃ ಪಂಚವಾಯವೋಽಪಿ ನಾಹಂ .ಸಂಕಲ್ಪಾತ್ಮಕಂಮನೋಽಪಿ ನಾಹಂ
.

ಸರ್ವವಿಷಯಸರ್ವಕಾರ್ಯಶೂನ್ಯಂ,ಸರ್ವವಿಷಯವಾಸನಾಮಾತ್ರವಾಸಿತಮಜ್ಞಾನಮಪಿ
ನಾಹಂ .

ಪ್ರಶ್ನಃ 2 .. ಏತತ್ಸರ್ವಂ ನಾಹಮಿತಿಚೇತ್ತರ್ಹಿ ಕೋಹಂ ?

ಉತ್ತರಂ ..ಏವಮೇತತ್ಸರ್ವಂ ನಾಹಮಿತಿ ನೇತಿ ಕೃತ್ವಾಽವಶಿಷ್ಟ ಜ್ಞಪ್ತಿರೇವಾಹಂ .

ಪ್ರಶ್ನಃ 3 ..ಜ್ಞಪ್ತೇಸ್ಸ್ವರೂಪಂ ಕಿಂ ?

ಉತ್ತರಂ ..ಜ್ಞಪ್ತೇಸ್ಸ್ವರೂಪಂ ಸಚ್ಚಿದಾನಂದಂ .

ಪ್ರಶ್ನಃ 4 ..ಸ್ವರೂಪದರ್ಶನಂ ಕದಾನುಲಭ್ಯೇತ ?

ಉತ್ತರಂ ..ದೃಶ್ಯೇ ಜಗತಿ ನಿವಾರಿತೇ ದೃಗ್ಸ್ವರೂಪದರ್ಶನಂ ಜಾಯೇತ .

ಪ್ರಶ್ನಃ 5 ..ದೃಶ್ಯೇ ಜಗತಿ (ಪ್ರತಿಭಾಸಮಾನೇ)ಸತಿ ಸ್ವರೂಪದರ್ಶನಂ
ನ ಜಾಯೇತ ಕಿನ್ನು ?
ಉತ್ತರಂ ..ನ ಜಾಯೇತ .

ಪ್ರಶ್ನಃ 6 .. ಕುತಃ ?
ಉತ್ತರಂ ..ದೃಕ್,ದೃಶ್ಯಂ ಚ ರಜ್ಜುವತ್ಸರ್ಪವಚ್ಚ ಭವತಿ . ಕಲ್ಪಿತ
ಸರ್ಪಜ್ಞಾನವಿನಾಶಾಭಾವೇ ತದಧಿಷ್ಠಾನ ರಜ್ಜುಜ್ಞಾನಂ ಯಥಾ ನೋದೇತಿ, ತಥಾ
ಕಲ್ಪಿತ ಜಗದ್ದೃಷ್ಟಿ ವಿನಾಶಾಭಾವೇ ತದಧಿಷ್ಠಾನ ಸ್ವರೂಪದರ್ಶನಂ ನ
ಜಾಯೇತ .

ಪ್ರಶ್ನಃ 7 ..ದೃಶ್ಯಂ ಜಗತ್ಕದಾ ವಿನಷ್ಟಂ ಸ್ಯಾತ್ ?

ಉತ್ತರಂ .. ಸರ್ವವಿಜ್ಞಾನಾನಾಂ, ಸರ್ವಕಾರ್ಯಾಣಾಂ ಚ ಸಾಧಾರಣ ಕಾರಣೇ
ಮನಸಿ ಲೀನೇ
ಜಗಲ್ಲೀನಂ ಸ್ಯಾತ್ .

ಪ್ರಶ್ನಃ 8 ..ಮನಸಸ್ಸ್ವರೂಪಂ ಕಿಂ ತರ್ಹಿ ?

ಉತ್ತರಂ ..ಆತ್ಮಸ್ವರೂಪನಿಷ್ಠಾ ಕಾಚನಾತಿಶಯಿತ ಶಕ್ತಿರೇವ ಮನ ಇತ್ಯೇತನ್ನಾಮ .

ತದೇವ ಸಕಲಸ್ಮರಣಾನ್ಯಪಿ ಜನಯತಿ .ಸರ್ವಾಣ್ಯಪಿ ಸ್ಮರಣಾನಿ ನಿಷಿಧ್ಯ
ನಿರೋಧೇಕೃತೇ ನ ಪೃಥಙ್ಮನಸಸ್ಸ್ವರೂಪಂ ಕಿಂಚಿದುಪಲಭ್ಯತೇ .

ತತಶ್ಚ ಸ್ಮರಣಮೇವ ಮನಸಸ್ಸ್ವರೂಪಂ .ಸ್ಮರಣಾನಿ ವಿಹಾಯ ನಾನ್ಯ-
ತ್ಕಿಂಚಿಜ್ಜಗತ್ತತ್ತ್ವಮಸ್ತಿ .ನಿದ್ರಾಯಾಂ ಸ್ಮರಣಂ ನಾಸ್ತಿ,ಜಗದಪಿ ನಾಸ್ತಿ .

2 sanskritdocuments.org



ಕೋಽಹಂ ?

ಜಾಗ್ರತ್ಸ್ವಪ್ನಯೋಸ್ಸ್ಮರಣಾನಿ ಸಂತಿ,ಜಗದಪ್ಯಾಸ್ತೇ .ಯಥೋರ್ಣನಾಭಿಸ್ಸ್ವಸ್ಮಾ-
ತ್ತಂತೂನ್ಬಹಿರುದ್ಭಾವ್ಯ ಸ್ವಸ್ಮಿನ್ನೇವ ಪುನರಪಿ ಸಮಾಕರ್ಷಯತಿ, ತಥಾ ಮನೋಪಿ
ಸ್ವಸ್ಮಾಜ್ಜಗದುದ್ಭಾವ್ಯ ಸ್ವಸ್ಮಿನ್ನೇವ ಪುನರಪಿ ವಿಲಾಪಯತಿ . ಮನಸ್ಸ್ವಾತ್ಮನೋ
ಯದಾ
ಬಹಿರ್ಮುಖಂ ಭವತಿ,ತದಾ ಜಗದ್ಭಾಯಾತ್ .ತತೋ ಭಾತಿ ಚ ಜಗತಿ ನ ಸ್ವರೂಪಂ
ಭಾಯಾತ್ . ಸ್ವರೂಪೇ ಭಾತಿ ಸತಿ ನ ಜಗದ್ಭಾಯಾತ್ . ಮನಸಸ್ಸ್ವರೂಪೇ
ಕ್ರಮೇಣ
ವಿಚಾರ್ಯಮಾಣೇ,ಮನಃ ಸ್ವಂ ಭವತಿ . ಸ್ವಮಾತ್ಮಸ್ವರೂಪಮೇವ .ಮನಶ್ಚ
ಸ್ಥೂಲಂ ಕಿಂಚಿತ್ಸತತಮವಲಂಬ್ಯೈವಂ ತಿಷ್ಠೇತ್ .ನಾನವಲಂಬ್ಯ ಪೃಥಕ್ತಿಷ್ಠೇತ್ .

ಮನ ಏವ ಸೂಕ್ಷ್ಮಶರೀರಮಿತಿ ಜೀವ ಇತಿ ಚ ವ್ಯವಹ್ರಿಯತೇ .

ಪ್ರಶ್ನಃ 9 ..ಮನಸಸ್ಸ್ವರೂಪಂ ವಿಚಾರ್ಯ ವಿಜ್ಞಾತುಂ ಕೋ ವಾ ಮಾರ್ಗಃ ?
ಉತ್ತರಂ ..ದೇಹೇಽಸ್ಮಿನ್ನ್“ಅಹಂ”ಇತಿಯದುತ್ತಿಷ್ಠತಿ, ತದೇವ ಮನಃ .
ಅಹಮಿತಿ ಸ್ಮೃತಿಶ್ಚ ದೇಹೇಽಸ್ಮಿನ್ ಕ್ವ ನು ವಿಭಾಸತ ಇತಿ ವಿಮಾರ್ಗಿತೇ “

ಹೃದಯ ”-ಇತಿ ಪ್ರತ್ಯವಭಾಸೇತ . ತದೇವ ಮನಸೋ ಜನ್ಮಸ್ಥಾನಂ .

“ಅಹಂ” “ಅಹಂ”ಇತ್ಯಾವೃತ್ತಿ ಮಾತ್ರೇಕೃತೇಪಿ ತತ್ರೈವಾ
(ಹೃದಯ ಏವ)-ನ್ತತಃ ಪ್ರಾಪ್ತಿಸ್ಸ್ಯಾತ್ .ಮನಸಿ ಜಾಯಮಾನಾನಾಂ
ಸರ್ವೇಷಾಮಪಿ ಸಂಕಲ್ಪಾನಾಂ ಅಹಮಿತಿ ಸಂಕಲ್ಪ ಏವ ಪ್ರಥಮಸ್ಸಂಕಲ್ಪಃ .
ಪ್ರಥಮಂ ಮನಸ್ಸಂಕಲ್ಪೇ ಜಾತ ಏವಾನ್ಯೇ ಸಂಕಲ್ಪಾಸ್ಸಮುಜ್ಜೃಂಭಂತೇ .ಉತ್ತಮ
ಪುರುಷೋ (ಅಹಮಿ)-ದ್ಭವಾನಂತರಂ ಹಿ ಪ್ರಥಮಮಧ್ಯಮೌ ವಿಜ್ಞಾಯೇತೇ .

ಉತ್ತಮ ಪುರುಷಂ ವಿನಾ ಪ್ರಥಮಮಧ್ಯಮೌ ನೈವ ಭವತಃ .

ಪ್ರಶ್ನಃ 10 ..ಮನಃ ಕಥಂ ವಿಲೀಯೇತ ?

ಉತ್ತರಂ .. “ ಕೋಹಂ ”ಇತಿ ನಿರಂತರವಿಚಾರೇಣೇನೈವ ಮನೋ ವಿಲೀಯೇತ .

ಅಹಂ ಕ ಇತಿ ಸ್ಮೃತಿಃ ಸ್ವೇತರ ಸಕಲಸ್ಮೃತೀಃ ಪ್ರವಿಲಾಪ್ಯ ಶವದಾಹಕ
ದಂಡವತ್ಸ್ವಯಮಪ್ಯಂತತೋ ವಿಲೀಯತೇ . ತತಶ್ಚ ಸ್ವರೂಪದರ್ಶನಂ ಭವೇತ್ .

ಪ್ರಶ್ನಃ 11 .. “ ಕೋಽಹಂ ”ಇತಿ ವಿಚಾರಂ ಸರ್ವದಾವಲಂಬಿತುಮುಪಾಯಃ ಕಃ ?
ಉತ್ತರಂ .. ಬಾಹ್ಯಸಂಕಲ್ಪೇಷು ಜಾತೇಷು, ತಾನ್ಪರಿಪೂರಯಿತುಮಪ್ರಯತಮಾನ
ಏವ
“ಏತೇ ಸಂಕಲ್ಪಾಃ ಕಸ್ಯೋದಿತಾ ”ಇತಿ ವಿಚಾರಂ ಕುರ್ಯಾತ್ .ಜಾಯಂತಾಂ
ನಾಮ ಕಿಯಂತೋ ವಾ ಸಂಕಲ್ಪಾಃ .ಏಕೈಕಸ್ಮಿನ್ಸಂಕಲ್ಪೇ ಸಮುದ್ಭೂತೇ, ತತ್ಕಾಲ
ಏವ “ ಕಸ್ಯಾಯಮುದ್ಭೂತ ”ಇತಿ ಸಾವಧಾನಂಯದಿ ವಿಚಾರ್ಯತೇ ತದಾ
“ಮಮೇತಿ ” ಪ್ರತಿಭಾಸೇತ . “ಅಹಂ ಕ”ಇತಿ ವಿಚಾರಿತೇ ಚ

ಕೋಽಹಂ ?

ಮನಸ್ಸ್ವಜನ್ಮಸ್ಥಾನಂ ಪ್ರತ್ಯಾವರ್ತೇತ . ಅನವರತಮೇವಮಭ್ಯಾಸೇ ಕೃತೇ
ತತ್ಪಾಟವೇನ
ಮನಸ್ಸ್ವಜನ್ಮಸ್ಥಾನ ಏವ ಚಿರಕಾಲಾವಸ್ಥಿತಿ ಶಕ್ತಿರಭಿವರ್ಧೇತ .ಸೂಕ್ಷ್ಮಮಿದಂ
ಮನೋ ಬುದ್ಧೀಂದ್ರಿಯದ್ವಾರಾ ಬಹಿರ್ಮುಖೀ ಭವತಿ ಚೇತ್ ಸ್ಥೂಲಾನೀಮಾನಿ
ನಾಮರೂಪಾಣಿ
ಜಾನಾತಿ .ಹೃದಯಏವಪ್ರತ್ಯವತಿಷ್ಠತೇಯದಿ,ತದಾ ನಾಮರೂಪಾಣಿ ನ ಜಾನಾತಿ
.

ಬಹಿರ್ಮುಖವಿಷಯ-ಪ್ರವೃತ್ತೇರ್ಮನಃ ಪ್ರತ್ಯಾವೃತ್ಯ ಹೃದಯಾವಸ್ಥಾಪನಮೇವ
“ ಅಹಂ ಮುಖಂ”ಇತಿ “ಅಂತರ್ಮುಖಂ”ಇತಿ ಚ ಗೀಯತೇ .

ಹೃದಯಾದ್ಬಹಿಃಪ್ರವೃತ್ತಿರೇವ “ಬಹಿರ್ಮುಖಂ ”ಇತ್ಯುಚ್ಯತೇ .ಏವಂ
ಮನಸಿ ಹೃದಯ ಪ್ರತಿಷ್ಠಿತೇ ಸತಿ ಸಕಲಸಂಕಲ್ಪವಿಕಲ್ಪಕಾರಣಮಹಂ ವಿಲೀನಂ
ಸತ್ಸಾರ್ವದಿಕ ಸ್ವಸ್ವರೂಪಮಾತ್ರಂ ಪ್ರಕಾಶೇತ .ಸರ್ವಮಪಿ ಕಾರ್ಯಮಹಂಕಾರಂ
ಪರಿತ್ಯಜ್ಯ ಕುರ್ಯಾತ್ . ತಥಾ ಕೃತೇ ಸರ್ವಮಪಿ ಶಿವಸ್ವರೂಪಂ ಭಾಸೇತ .

ಪ್ರಶ್ನಃ 12 ..ಮನೋನಿಗ್ರಹಾರ್ಥಮನ್ಯ ಉಪಾಯಾಃ ಕಿಂ ನ ಸಂತಿ ?

ಉತ್ತರಂ ..ಮನೋನಿರೋಧೇವಿಚಾರಂವಿನಾನಾನ್ಯೇ ಸಮುಚಿತಾಸ್ಸಂತ್ವುಪಾಯಾಃ
.

ಉಪಾಯಾಂತರಾವಲಂಬನೇನಮನೋನಿಗ್ರಹಾಯಪ್ರವೃತ್ತೌ,ಮನೋನಿಗೃಹೀತಮಿವ
ಭೂತ್ವಾ ಪುನರಪಿ ಬಹಿರುದ್ಭವೇತ್ . ಪ್ರಾಣಾಯಾಮೇನಾಪಿ ಮನೋನಿರುದ್ಧಂ
ಭವತಿ .

ಕಿಂತು ಪ್ರಾಣರೋಧೋ ಯಾವತ್ಕಾಲಂ ಭವತಿ ತಾವತ್ಕಾಲಪರ್ಯಂತಂ ಮನೋ
ನಿರುದ್ಧಮಿವ
ಭೂತ್ವಾ,ಪ್ರಾಣೇ (ನಿರೋಧಾವಸ್ಥಾಂ ವಿಹಾಯ)ಬಹಿಃಪ್ರವೃತ್ತೇ ಸ್ವಯಮಪಿ
ಬಹಿರ್ಮುಖೀ ಭೂಯವಾಸನಾವಶಾನ್ಮನೋಽಪಿ ತತಸ್ತತೋ ಧಾವೇತ್ . ಮನಸಃ
ಪ್ರಾಣಸ್ಯ
ಚ ಜನ್ಮಸ್ಥಾನಮೇಕಮೇವ .ಮನಸಸ್ಸಂಕಲ್ಪಮೇವ ಸ್ವರೂಪಂ . “ಅಹಂ
”ಇತಿ ಸಂಕಲ್ಪನಮೇವ ಮನಸಃ ಪ್ರಥಮಸಂಕಲ್ಪಃ . ತದೇವಾಹಂಕಾರೋ ನಾಮ .

ಅಹಂಕಾರಶ್ಚ ಯತೋ ನಿಷ್ಪದ್ಯತೇ ತತ ಏವ ಪ್ರಾಣೋಽಪಿ ನಿಷ್ಪದ್ಯತೇ . ತತಶ್ಚ
ಮನಸಿ ನಿಗೃಹೀತೇ ಪ್ರಾಣಃ ಪ್ರಾಣೇ ಪ್ರಗೃಹೀತೇ ಮನಶ್ಚ ವಿಲೀಯತೇ .ಪರಂತು
ಸುಷುಪ್ತೌಮನಸಿಪ್ರಲೀನೇಪಿ ಪ್ರಾಣೋ ನ ಪ್ರಲೀಯತೇ .ದೇಹಸಂರಕ್ಷಣನಿಮಿತ್ತಂ
“ಮೃತೋವಾಯಂ ದೇಹ ”ಇತಿ ಮಧ್ಯಸ್ಥ ಶಂಕಾವ್ಯವಚ್ಛೇದನಾರ್ಥಂ
ಚೈವಂ ಪ್ರಾಣಜಾಗರಣಮೀಶ್ವರನಿಯತಿಸಿದ್ಧಂ ವಿಜಯತೇ .ಜಾಗ್ರತಿ,ಸಮಾಧೌ
ಚವಿಲೀನಾವಸ್ಥೇಮನಸಿ,ಪ್ರಾಣೋಽಪಿವಿಲೀಯತೇ . ಮನಸಸ್ಸ್ಥೂಲರೂಪಮೇವ

ಕೋಽಹಂ ?

ಪ್ರಾಣಇತಿಭವತಿ .ಆಪ್ರಾಯಣಾಚ್ಛರೀರೇ ಪ್ರಾಣಮವಸ್ಥಾಪ್ಯ ಪ್ರಾಯಣಸಮಯೇ
ಮನ ಏವ ಪ್ರಾಣಮಾಕೃಷ್ಯ ಗಚ್ಛತಿ . ತಸ್ಮಾತ್ಪ್ರಾಣಸ್ಪಂದನಿರೋಧೋ
ಮನೋಲಯೋಪಾಯೋ ಭವನ್ನಪಿ ನ ತನ್ನಾಶೋಪಾಯೋ ಭವತಿ .

ಪ್ರಾಣಾಯಾಮ ಇವ
ಮೂರ್ತಿಧ್ಯಾನಮಂತ್ರಜಪಾಹಾರನಿಯಮಾದ್ಯಾಶ್ಚಮನೋನಿರೋಧೇ ಸಾಹಾಯ್ಯಮಾತ್ರಂ
ಕುರ್ವಂತಿ .

ಮೂರ್ತಿಧ್ಯಾನೇನ ಮಂತ್ರಜಪೇನ ಚ ಮನ ಏಕಾಗ್ರತಾಮಶ್ನುತೇ .ಮನಶ್ಚ ಸದಾ
ಚಂಚಲಸ್ವಭಾವಮೇವ ವರ್ತತೇ .ವೇತಂಡಸ್ಯ ಶುಂಡಾದಂಡೇ ಸಮರ್ಪಿತಾಯಾಂ
ಶೃಂಖಲಾಯಾಂ ಸ ಚ ಯಥಾ ತಾಮೇವಾನ್ಯದ್ವಸ್ತು ವಿಹಾಯಾವಲಂಬಮಾನೋ
ಗಚ್ಛತಿ,
ತಥಾ ಮನೋಽಪಿ ಕಿಂಚಿನ್ನಾಮರೂಪಂ ಚಿರಾಭ್ಯಾಸಗೋಚರಿತಮೇವಾವಲಂಬೇತ
.

ಅನವಧಿಕಾಸಂಖ್ಯೇಯ ಸಂಕಲ್ಪವಿಕಲ್ಪಾದಿ ವೃತ್ತಿಭೇದೈರ್ಮನಸೋ ವಿಕಾಸಪ್ರಾಪ್ತೌ
ಏಕೈಕಸ್ಯಾಸ್ಸಂಕಲ್ಪವ್ಯಕ್ತೇರ್ದೌರ್ಬಲ್ಯಂ,ನೈಷ್ಫಲ್ಯಂ ಚ ಭವತಿ .

ಸಂಕಲ್ಪೇಷು ಕ್ರಮೇಣೋಪಶಮಂ ಪ್ರಾಪಿತೇಷ್ವೇಕಾಗ್ರತಾ ಸಿದ್ಧಿದ್ವಾರಾ
ಪ್ರಾಬಲ್ಯಂ ಪ್ರಾಪ್ತಸ್ಯ ಮನಸಸ್ಸ್ವಾತ್ಮವಿಚಾರಸಿದ್ಧಿರತಿ ಸುಲಭಾ ಭವತಿ .

ಸಕಲನಿಯಮಶ್ರೇಷ್ಠೇನ ಹಿತಮಿತಮೇಧ್ಯಾಶನನಿಯಮೇನೋದ್ಭೂತ ಸತ್ತ್ವಗುಣ
ಭೂಯಿಷ್ಠಂ ಮನ ಏವಾತ್ಮವಿಚಾರಾಂತರಂಗಸಾಧನಂ ಭವತೀತಿ ಸೋಪಿ
ಸಾಹಾಯ್ಯಮಶ್ನುತೇ .

ಪ್ರಶ್ನಃ 13 ..ವಿಷಯವಾಸನಾಜನಿತಾಸ್ಸಂಕಲ್ಪಾಃ ಸಮುದ್ರೋಚ್ಚಲತ್ತುಂಗತರಂಗಭಂಗಾ
ಇವ ಸಂತತಂ ಹಿ ಸಂಭವಂತಿ . ತೇ ಚ ಕಥಂ ವಾ ಕದಾ ವಾ ಪ್ರಶಮಂ ಪ್ರಾಪ್ನುಯುಃ
?

ಉತ್ತರಂ .. ಪಟುತಮ ಸ್ವಸ್ವರೂಪಧ್ಯಾನೇ ಕ್ರಮೇಣೋದಿತೇ ತೇ ಸರ್ವೇ
ವಿನಶ್ಯೇಯುಃ .

ಪ್ರಶ್ನಃ 14 ..ಅನಾದಿಕಾಲಾಗತಾಖಿಲವಿಷಯವಾಸನಾಸ್ಸ್ವಸ್ಮಿನ್ಪ್ರವಿಲಾಪ್ಯ ಕೇವಲ
ಸ್ವರೂಪಮಾತ್ರತಯಾವಸ್ಥಾನಂ ಸಂಭವತಿ ವಾ ?

ಉತ್ತರಂ ..ಸ್ವರೂಪಮಾತ್ರಾವಸ್ಥಿತಿಸ್ಸಂಭವತಿ ವಾ ನ ವೇತಿ ಸಂದೇಹಾತ್ಮಕ
ಸಂಕಲ್ಪಸ್ಯಾಪ್ಯವಕಾಶಮಪ್ರದಾಯ ಸ್ವರೂಪಾನುಸಂಧಾನಮೇವ ಸುದೃಢತಯಾ
ಹಠಾದವಲಂಬನೀಯಂ . ಅಪಿ ಚೇತ್ಸುದುರಾಚಾರರತಃ ಪಾಪೀ ಕಶ್ಚಿತ್ಸೋಽಪಿ “

ಅಹಂ
ಪಾಪಕಾರೀ ಜಾತಃ ಕಥಂ ವಾಮೋಕ್ಷತೀರಂ ಪ್ರಾಪ್ನುಯಾಂ “ಇತಿ ಸಂತಾಪಚಿಂತಾಂ
ಸಮೂಲ್ಯಮುನ್ಮೂಲ್ಯ ಸ್ವರೂಪಧ್ಯಾನತತ್ಪರೋ ಭವತಿ ಚೇನ್ನೂನಂ ಕೃತಕೃತ್ಯೋ

ಕೋಽಹಂ ?

ಮುಕ್ತೋ ಭವತಿ . ಶೋಭನಂ ಮನಃ ಅಶೋಭನಂ ಮನ ಇತಿ ನ
ಮನಸ್ಸ್ವರೂಪತೋ
ದ್ವಿವಿಧಂ ವರ್ತತೇ .ಏಕಮೇವಮನಃ .ಕಿಂತು ವಾಸನಾ ಏವ ಶುಭಾ ಅಶುಭಾ ಇತಿ
ದ್ವಿವಿಧಾ ಭವಂತಿ .ಯದಿ ಶುಭವಾಸನಾನ್ವಯ-ವಶಗಂ ಮನೋ ಭವತಿ ತದಾ
ಶುಭಮಿತಿ ಅಶುಭವಾಸನಾನ್ವಯವಶಗಂ ಯದಾ ತದಾ ತದಶುಭಮಿತಿ
ವ್ಯವಹ್ರಿಯತೇ .

ಪ್ರಪಂಚವಿಷಯೇಷು ಅನ್ಯ ಕಾರ್ಯೇಷು ಚ ನ ಮನಃ ಪ್ರಚೋದಯಾತ್ .

ಅನ್ಯೇಷಾಂ
ದುಸ್ಸ್ವಭಾವವತ್ವೇಽಪಿ ತೇಷು ದ್ವೇಷೋ ನ ಕಾರ್ಯಃ . ರಾಗದ್ವೇಷಾವುಭಾವಪಿ
ಹೇಯೌ ಸ್ತಃ .ಪರಸ್ಯ ಕ್ರಿಯಮಾಣಸ್ಸರ್ವೋಪ್ಯುಪಕಾರಸ್ಸ್ವಸ್ಯೈವ ಕ್ರಿಯಮಾಣೋ
ಭವತಿ .ಏತತ್ತತ್ತ್ವಂ ಜ್ಞಾಯತೇ ಯದಿ, ಕೋವಾನ್ಯಸ್ಮೈ ನೋಪಕರ್ತುಂ ಪ್ರಯತೇತ
.

ಅಹಮ್ಯುದ್ಭೂತೇ ಸರ್ವಮಪ್ಯುದ್ಭವತಿ .ಅಹಮ್ಯುಪಶಾಂತೇ ಸರ್ವಮಪ್ಯುಪಶಾಮ್ಯತಿ
.

ಯಾವದ್ಯಾವದ್ವಿನಯೇನ ಸಂಚರಾಮಸ್ಸ್ತಾವತ್ತಾವತ್ಸಾಧು ಭವತಿ .ಮನ
ಉಪಶಾಂತಿಶ್ಚೇದಾಪ್ಯತೇ ಯತ್ರ ಕುತ್ರ ವಾ ನಿವಾಸೋ ನ ವಿರುದ್ಧೋ ಭವತಿ .

ಪ್ರಶ್ನಃ 15 ..ವಿಚಾರಣಾ ಕಿಯದವಧಿ ಕರ್ತವ್ಯಾ ?
ಉತ್ತರಂ ..ಮನಸಿಯಾವದವಧಿವಿಷಯವಾಸನಾವಸಂತಿ,ತಾವತ್ಕಾಲಪರ್ಯಂತಂ
“ಕೋಹಂ”ಇತಿ ವಿಚಾರಣಾನುಸರ್ತವ್ಯಾ .ಯದಾಯದಾ ವಿಷಯವಾಸನಾಃ
ಪ್ರಸ್ಫುರಂತಿ, ತದಾ ತದಾ ತದುತ್ಪತ್ತಿಸ್ಥಾನ ಏವ ವಿಚಾರೇಣ ವಿನಾಶಂ ತಾಃ
ಪ್ರಾಪಣೀಯಾಃ .ಯಾವತ್ಸ್ವರೂಪಮುಪಲಭ್ಯತೇ ತಾವನ್ನಿರಂತರಂಸ್ವರೂಪಸ್ಮರಣಮೇವ
ಕರ್ತವ್ಯಂ . ತದೇವಾಲಂ .ಪ್ರಾಕಾರಪ್ರವಿಷ್ಟಾಶ್ಶತ್ರವೋ ಯಾವದಂತರ್ವಸಂತಿ,
ತಾವತ್ತತೋ ಬಹಿರಾಗಚ್ಛಂತಿ;ಬಹಿರಾಗತಾಶ್ಚ ತೇ ಯದಿ ಛಿದ್ಯಂತೇ, ತದಾ
ಸಾತ್ಮಸ್ಸ್ವವಶೋ ಭವಿತುಮರ್ಹತಿ .

ಪ್ರಶ್ನಃ 16 ..ಸ್ವರೂಪಸ್ಯ ಕಸ್ಸ್ವಭಾವಃ ?
ಉತ್ತರಂ ..ಆತ್ಮಸ್ವರೂಪಏಕಏವಯಥಾರ್ಥಭೂತಃ .ಜಗಜ್ಜೀವೇಶ್ವರಾಶ್ಶುಕ್ತಾವಿವ
ರಜತಂ ತತ್ರ ಕಲ್ಪಿತಾಃ . ಜಗಜ್ಜೀವೇಶ್ವರ ತ್ರಯಮೇತದೇಕಸ್ಮಿನ್ನೇವ ಕಾಲ
ಉದ್ಭೂಯ,

ಏಕಸ್ಮಿನ್ನೇವ ಸಮಯೇ ತಿರೋಭವತಿ .ಅಹಮಿತಿ ಧೀಃ ಕಿಂಚಿದಪಿ ನಾಸ್ತಿ, ತದೇವ
ಸ್ಥಾನಂ ಸ್ವರೂಪಮುಚ್ಯತೇ . ತದೇವ “ಮೌನಂ ”ಇತಿ ಚಾಭಿಧೀಯತೇ .

ಕೋಽಹಂ ?

ಸ್ವರೂಪಮೇವ ಜಗತ್ . ಸ್ವರೂಪಮೇವಾಹಂ . ಸ್ವರೂಪಮೇವೇಶ್ವರಃ . ಸರ್ವಂ
ಖಲ್ವಿದಂ
ಶಿವಸ್ವರೂಪಮೇವ .

ಪ್ರಶ್ನಃ 17 ..ಸರ್ವಮಿದಮೀಶಾಧೀನಂ ನನು ?

ಉತ್ತರಂ ..ಇಚ್ಛಾಸಂಕಲ್ಪಪ್ರಯತ್ನಮಂತರಾ ಸಮಯಾದ್ಯುಷಿತೇ ಸವಿತರಿ
ತತ್ಸನ್ನಿಧಿಮಾತ್ರೇಣಾಯಸ್ಕಾಂತಸ್ಯಾನಲೋದ್ವಮನಂ ತಾಮರಸಕುಸುಮಸ್ಯ
ವಿಕಾಸಃ
ಸಲಿಲಾನಾಂ ಸಂಶೋಷಣಂ ಲೌಕಿಕಾನಾಂ ಸರ್ವೇಷಾಮಪಿ ಜನಾನಾಂ
ಸ್ವಸ್ವಕಾರ್ಯೇಷು
ಪ್ರವೃತ್ತಿಃ ಕಾಂತೋಪಲಸನ್ನಿಧೌ ಸೂಚಿಕಾಚೇಷ್ಟಾ ಚ ಯಥಾ ಭವತಿ, ತಥಾ
ಈಶಸ್ಯ ಸನ್ನಿಧಿವಿಶೇಷಮಾತ್ರೇಣ ಪ್ರವೃತ್ತಸ್ಯ ಸೃಷ್ಟ್ಯಾದಿ ಕೃತ್ಯತ್ರಯಸ್ಯ ವಾ
ಪಂಚಕೃತ್ಯಸ್ಯ ವಾ,ಜೀವಾಃ ಪರವಶೀಭೂಯ ಸ್ವಸ್ವಕರ್ಮಾನುಸಾರೇಣ ಚೇಷ್ಟಿತ್ವಾ
ವಿನಿವರ್ತಂತೇ . ಕಿಂತು ಸ ಈಶ್ವರಸ್ಸಂಕಲ್ಪಸಹಿತೋ ನ ಭವತಿ .ನ ಚ ತಾನಿ
ಸೃಷ್ಟ್ಯಾದಿ ಕರ್ಮಾಣಿ ತಂ ಲಿಂಪಂತಿ .ಯಥಾ ಸೂರ್ಯಂ ಲೋಕಕೃತಾನಿ ಕರ್ಮಾಣಿ
ನ ಲಿಂಪಂತಿ,ಯಥಾ ವಾ ಚ ಚತುರ್ಭೂತಗುಣಾ ಆಕಾಶಂ ನ ಸಮವಯಂತೇ,
ತಾದೃಗೇವೈತತ್ .

ಪ್ರಶ್ನಃ 18 ..ಭಕ್ತೇಷು ಕೋ ವಾ ಭಕ್ತೋ ವಿಶಿಷ್ಯತೇ ?

ಉತ್ತರಂ .. ಯಃ ಖಲು ಸ್ವಾತ್ಮಾನಮೇವ ಭಗವತಿ ಸ್ವೇಮಹಿಮ್ನಿ ಸ್ವರೂಪೇ
ಸಮರ್ಪಯತಿ,
ಸ ಏವ ವಿಶಿಷ್ಟೋ ಭಕ್ತಿಮತ್ಸು .ಆತ್ಮಚಿಂತಾತಿರಿಕ್ತಾ ನಾತ್ಮಚಿಂತಾಯಾಃ
ಕಿಂಚಿದಪ್ಯಂತರಮಪ್ರದಾಯಾತ್ಮನಿಷ್ಠಾ ತತ್ಪರತೈವ ಭಗವತ್ ಸ್ವಾತ್ಮಸಮರ್ಪಣಂ
ನಾಮ .ಭಗವತಿಸಮರ್ಪಿತಂ ಸರ್ವಮಪಿ ಭರನ್ಯಾಸಂ ಸ ಚ ಸಂವಹತಿ .

ಪಾರಮೇಶ್ವರೀ ಕಾಚನಶಕ್ತಿಃ ಕಾರ್ಯಜಾತಂ ಸರ್ವಂ ನಿರ್ವಹತಿ . ತತ್ರ ಭರನ್ಯಾಸ
ಪುರಸ್ಸರಂ ತದಧೀನತಾಸ್ಥಿತಿಂ ವಿಹಾಯ “ಏವಂ ಕರ್ತವ್ಯಂ,ಮನೇವಂ ಕರ್ತವ್ಯಂ
”ಇತ್ಯೇವಂ ನಸ್ಸಂತತ ಚಿಂತಯಾ ಕಿಂ ?ಧೂಮಶಕಟೇ ಸಕಲಭಾರವಾಹಿನಿ
ಜ್ಞಾತೇ ಸತಿ ತದಾರುಹ್ಯ ಗಚ್ಛದ್ಭಿರಸ್ಮಾಭಿಸ್ಸ್ವಕೀಯಮಲ್ಪಮಪಿಮೂತಂ ತತ್ರೈವ
ಪ್ರಕ್ಷಿಪ್ಯ ಸುಖೇನಾವಸ್ಥಾತುಮಶಕ್ನುವದ್ಭಿಸ್ತನ್ಮೂತ ತತ್ರಾಪಿ ಸ್ವಶಿರಸಿ ಸಮುದೂಹ್ಯ
ಕಿಮರ್ಥಂ ದುಃಖಮನುಭೋಕ್ತವ್ಯಂ ?

ಪ್ರಶ್ನಃ 19 ..ವೈರಾಗ್ಯಂ ನಾಮ ಕಿಂ ?

ಉತ್ತರಂ ..ಸರ್ವೇಷಾಮಪಿ ಸಂಕಲ್ಪಾನಾಮುತ್ಪತ್ತಿಸ್ಥಾನ ಏವಾಽಽತ್ಯಂತಿಕ ವಿನಾಶ
ಸಂಪಾದನಮೇವ ವೈರಾಗ್ಯಂ ಭವತಿ .ಜಲಧಿಜಠರಗತಂ ಮುಕ್ತಾಫಲಂ ಗೃಹೀತುಂ,
ಕಟಿತಟೇ ಕಿಮಪಿ ಶಿಲಾಖಂಡಂ ಸಮಾಬದ್ಧ್ಯ,ಜಲಧಿಜಠರ-ಮನುಪ್ರವಿಶ್ಯ,

ಯಥಾ ಲೋಕೇ ತದುಪಲಭ್ಯತೇ, ತಥಾ ಮುಮುಕ್ಷವೋಽಪಿ ವೈರಾಗ್ಯಾದಿ
ಸಾಧನಸಂಪತ್ತ್ಯಾ
ಸ್ವಯಮೇವ ಸ್ವಾಂತರಮನುಪ್ರವಿಶ್ಯ ಸ್ವಾತ್ಮಮುಕ್ತಾಫಲ-ಮುಪಲಭೇರನ್ .

ಪ್ರಶ್ನಃ 20 ..ಈಶ್ವರೇಣ ಗುರುಣಾ ಚ ಜೀವಾಮೋಚಯಿತುಂ ಶಕ್ಯಂತೇ ವಾ ?

ಉತ್ತರಂ ..ಈಶ್ವರೋ ಗುರುಶ್ಚ ಮೋಕ್ಷೋಪಯೋಗಮಾರ್ಗಪ್ರದರ್ಶಕಾವೇವ . ನ
ಖಲು
ಸ್ವಯಮೇವ ಜೀವಾನ್ಮೋಕ್ಷಂ ಪ್ರಾಪಯತಃ .ಈಶ್ವರೋ ಗುರುಶ್ಚ ನ ಪರಸ್ಪರಂ
ವಸ್ತುತೋ ಭಿನ್ನೌ . ವ್ಯಾಘ್ರಮುಖಪತಿತಂ ಪ್ರಾಣಿಜಾತಂ ಯಥಾ ನಿರ್ಜೀವಂ
ಭವತಿ, ತಥಾಽಽಚಾರ್ಯಾನುಗ್ರಹ-ದೃಷ್ಟಿನಿಪತಿತಸ್ಸರ್ವೋಪಿಪ್ರಾಣೀ,
ನಿರ್ಜೀವಾಮೃತೀಭಾವಸಂಪಾದನೇನ ಸಂರಕ್ಷ್ಯತ ಏವ,ನ ಸ ಜೀವಂ ಪರಿತ್ಯಕ್ಷ್ಯತೇ .

ಸರ್ವೋಽಪಿ ಜೀವಸ್ಸ್ವೇನ ಪೌರುಷೇಣ ಪ್ರಯತ್ನೇನ ಸರ್ವೇಶ್ವರೇಣ ಗುರುಣಾ ವಾ
ಸಂದರ್ಶಿತೇ
ಸಮ್ಯಗ್ದರ್ಶನಮಾರ್ಗೇ ಸಾವಧಾನತಯಾ ಪ್ರವೃತ್ತಿಂ ಸಂಪಾದ್ಯ ಮುಕ್ತಿಂ
ಪ್ರಾಪ್ತುಮರ್ಹತಿ .

ಸ್ವೇನ ಜ್ಞಾನಚಕ್ಷುಷಾ ಸ್ವಮಾತ್ಮಾನಂ ಸ್ವೇನೈವ ಜ್ಞಾತುಂ ಶಕ್ಯತೇ .

ಕಥಂ ಖಲು ಪರೇಣ ಜ್ಞಾತುಂ ಶಕ್ಯತೇ .ನ ಹಿ ರಾಮಸ್ಸ್ವಮಾತ್ಮಾನಂ ರಾಮ ಇತಿ
ಜ್ಞಾತುಮಾದರ್ಶಮನ್ಯಮಪೇಕ್ಷತೇ .

ಪ್ರಶ್ನಃ 21 ..ಮುಕ್ತಿಕಾಮಸ್ಯ ಪುಂಸಃ (ಪ್ರಪಂಚ )ತತ್ತ್ವವಿಚಾರೋಪ್ಯಾವಶ್ಯ ಕೋ ವಾ
?

ಉತ್ತರಂ ..ಯಥಾ ದೂರತಃ ಪರಿತ್ಯಾಜ್ಯಸ್ಯಾವಕರನಿಕರಸ್ಯ ವಿಪರಿಘಟ್ಟನೇನ
ನ ಕಿಮಪಿ ಪ್ರಯೋಜನಂ ದೃಶ್ಯತೇ, ತಥಾ ಸ್ವಾತ್ಮಾನಂ ವಿವಿದಿಷುರಪಿ ಪುಮಾನ್
ಸ್ವಾತ್ಮಸ್ವರೂಪಾವಾರಕಾನೀಮಾನಿ ತತ್ತ್ವಾನಿ ದೂರತೋಽಪರಿತ್ಯಜ್ಯ,ತಾನಿ ಕಿಯಂತಿ,
ತೇಷಾಂ ಗುಣಾಶ್ಚ ಕೀದೃಶ ಇತಿ ತೇಷಾಂ ಪರಿಗಣನೇನ ವಾ ವಿಚಾರೇಣ ವಾ ನ
ಕಿಮಪಿ ಫಲಮಸ್ತಿ .ಅತಶ್ಚ ಪ್ರಪಂಚಸ್ಸರ್ವೋಽಪಿ ಸ್ವಪ್ನಸಮಾನಸ್ವಭಾವ ಇತಿ
ಮುಮುಕ್ಷಿಭಿರ್ನಿರ್ಣೇತವ್ಯಂ .

ಪ್ರಶ್ನಃ 22 ..ಜಾಗ್ರತಃ ಸ್ವಪ್ನಸ್ಯ ಚ ಪರಸ್ಪರಂ ಭೇದೋ ನ ಕಿಂ ?

ಉತ್ತರಂ ..ಜಾಗ್ರದ್ದೀರ್ಘಕಾಲಂ,ಸ್ವಪ್ನಃ ಕ್ಷಣಿಕ ಇತಿ ದೀರ್ಘತ್ವ ಕ್ಷಣಿಕತ್ವ
ಭೇದಂ ವಿನಾ ನಾನ್ಯೋ ಭೇದೋಸ್ತಿ .ಜಾಗ್ರತಿ ಜಾತಾ ವ್ಯವಹಾರಾ ಯಥಾ ಸತ್ಯಾಃ
ಪ್ರಕಾಶಂತೇ, ತಥೈವ ಸ್ವಪ್ನೇಽನುಭೂಯಮಾನಾಸ್ಸರ್ವೇ ವ್ಯವಹಾರಾಶ್ಚ ತತ್ಕಾಲೇ
ಸತ್ಯಾಸ್ಸಂದೃಶ್ಯಂತೇ . ಕಿಂತು ಸ್ವಪ್ನೇ ಜಾಗ್ರದ್ದೇಹಭಿನ್ನಂ ದೇಹಂ ಮನೋ
ಗೃಹ್ಣಾತಿ . ಜಾಗ್ರತ್ಸ್ವಪ್ನಯೋರ್ದ್ವಯೋರಪಿ ವಿಜ್ಞಾನಾನಿ,ಜ್ಞೇಯ ನಾಮರೂಪಾಣಿ
ಚಯುಗಪದಾವಿರ್ಭವಂತಿ .

ಕೋಽಹಂ ?

ಪ್ರಶ್ನಃ 23 ..ಮುಮುಕ್ಷೂಣಾಂ ಶಾಸ್ತ್ರಪಠನೇನ ಕಿಮಪಿ ಪ್ರಯೋಜನಮಸ್ತಿ ವಾ ?

ಉತ್ತರಂ .. ಶಾಸ್ತ್ರೇಷು ಮುಕ್ತಿಪ್ರಾಪ್ತಯೇ ಮನೋನಿಗ್ರಹಸ್ಯೈವೋಪಾಯ-

ತಯೋಪದೇಶೇನ,

“ ತೇಷಾಂ ಮನೋನಿಗ್ರಹೋಪಾಯ ಪ್ರದರ್ಶನ ಏವ ಪರಮಂ ತಾತ್ಪರ್ಯಂ ”ಇತಿ
ಸಿದ್ಧಾಂತತತ್ತ್ವೇ ( ಗುರುಮುಖಾತ್ )ಅವಗತೇ ಸತಿ ಬಹುಶಾಸ್ತ್ರಾಭ್ಯಾಸ
ಪರಿಶ್ರಮೇಣ ನ ಕಿಂಚಿದಸ್ತಿ ಪ್ರಯೋಜನಂ .ಸ್ವಮನೋನಿಗ್ರಹಾರ್ಥಂ
ಸ್ವಯಮೇವ ಸ್ವಸ್ಮಿನ್ಸ್ವಾತ್ಮಾನಂ “ ಕೋಽಹಂ ”ಇತಿ ವಿಚಾರಂ ವಿಹಾಯ, ಕಥಂ
ಬಹುಶಾಸ್ತ್ರವಿಚಾರೇಣಮನೋನಿಗ್ರಹಸ್ಸುಲಭೋಭವತಿ ?ಸ್ವಂ ಸ್ವೇನಜ್ಞಾನಚಕ್ಷುಷಾ
ಸ್ವಸ್ಮಿನ್ಸ್ವಯಮೇವ ಹ್ಯವಗಂತವ್ಯಂ .ಸ್ವಂ ಚ ಪಂಚಕೋಶಾಂತರವಭಾಸತೇ .

ಶಾಸ್ತ್ರಗ್ರಂಥಾಶ್ಚ ಪಂಚಕೋಶಬಾಹ್ಯಸ್ಥಾ ಭವಂತಿ . ತಸ್ಮಾತ್ಪಂಚಕೋಶಾನಪಿ
“ನೇತಿ ನೇತೀತಿ ”ನಿಷಿಧ್ಯಾನ್ವೇಷ್ಟವ್ಯಸ್ಸ್ವಾತ್ಮಾ ಶಾಸ್ತ್ರೇಷ್ವನ್ವೇಷಣೇನ
ಕಥಂ ಜ್ಞಾತುಂ ಶಕ್ಯತೇ ?ಅತಶ್ಶಾಸ್ತ್ರಚರ್ಚಾ ವೃಥೈವ .ಅಭ್ಯಸ್ತಮಖಿಲಂ
ಶಾಸ್ತ್ರಮಪಿ ಕಸ್ಮಿಂಶ್ಚಿತ್ಕಾಲವಿಶೇಷೇ ವಿಸ್ಮರಣೀಯತಾಮಿಯಾದೇವ .

ಪ್ರಶ್ನಃ 24 .. ಕಿಂ ಸುಖಂ ?

ಉತ್ತರಂ .. ಆತ್ಮಸ್ವರೂಪಮೇವ ಸುಖಂ ಭವತಿ . ಸುಖಸ್ಯಾತ್ಮಸ್ವರೂಪಸ್ಯ ಚ
ಭೇದೋ
ನಾಸ್ತಿ . ಪ್ರಪಂಚವಸ್ತುಷು ಕಸ್ಮಿಂಶ್ಚಿದಪಿ ನಾಸ್ತಿ ಸುಖಲೇಶೋಽಪಿ . ತೇಭ್ಯಸ್ಸುಖಂ
ಭವತೀತಿವಯಮವಿವೇಕಾದವಗಚ್ಛಾಮಃ .ಮನಆತ್ಮನೋ ಬಹಿರಾಗಮನಕಾಲೇ
ದುಃಖಮನುಭವತಿ . ಅಸ್ಮನ್ಮನೋರಥಪರಿಪೂರ್ತಿಸಮಯೇಷುಸರ್ವೇಷ್ವಪ್ಯಸ್ಮಾಕಂ
ಮನಸ್ಸ್ವಯಥಾಸ್ಥಾನಂ ಪ್ರಾಪ್ಯೈವಾತ್ಮಸುಖಮೇವಾನುಭವತಿ . ಏವಮೇವ
ಸುಷುಪ್ತಿ ಸಮಾಧಿ
ಮೂರ್ಛಾಸು, ಇಷ್ಟಪ್ರಾಪ್ತಿಸಮಯೇ, ಅನಿಷ್ಟವಸ್ತುವಿಯೋಗಕ್ಷಣೇ ಚ ಮನ
ಅಂತರ್ಮುಖಂ
ಸದಾತ್ಮಸುಖಮೇವಾನುಭವತಿ . ಏವಂ ಮನಃ ಆತ್ಮನೋಬಹಿರಾತ್ಮನಿ ಚ
ಗಮನಾಗಮನೇ
ಕುರ್ವದವಿಶ್ರಾಂತಂ ಭ್ರಮತಿ . ತರೋರಧಸ್ಥಾಚ್ಛಾಯಾ ಸುಖಕರೀ ಭವತಿ .

ತರೋರ್ಬಹಿಃ ಪ್ರದೇಶೇ ಭಾನೋರೂಷ್ಮಾ ದುಃಖಕರೋ ಭವತಿ .ಬಹಿಸ್ಸಂಚಾರೀ
ಪಥಿಕಃ ಕಶ್ಚಿಚ್ಛಾಯಾಮಾಶ್ರಿತ್ಯ ಶೀತಲೀ ಭವತಿ .ಏವಂ ಕ್ಷಣಂ ಸ್ಥಿತ್ವಾ
ಪುನರಪಿ ಬಹಿರ್ಗತ್ವಾ ಸೂರ್ಯೋಷ್ಮಣಾ ಪರಿಶ್ರಾಂತಃ ಪುನರಪಿ ತರುಚ್ಛಾಯಾಂ
ಪ್ರಾಪ್ಯ
ಸುಖಮನುಭವತಿ .ಏವಂಛಾಯಾತಃ ಬಹಿರ್ಗಚ್ಛನ್,ಬಾಹ್ಯಾಚ್ಛಾಯಾಮಾಗಚ್ಛನ್

ಪಥಿಕೋ ವರ್ತತೇ . ಅಯಮೀವಂ ಕುರ್ವಾಣ ಏವಾವಿವೇಕೀತಿ ಗೀಯತೇ .

ವಿವೇಕೀ ತು ಛಾಯಾಂ
ಪರಿತ್ಯಜ್ಯ ಬಹಿರೇವ ನ ಗಚ್ಛೇತ್ . ಏವಮೇವ ಜ್ಞಾನಿನೋ ಮನೋಽಪಿ ಬ್ರಹ್ಮ
ಕದಾಚಿದಪಿ
ನ ಪರಿತ್ಯಜತಿ .ಅಜ್ಞಾನಿನಾಂ ಮನಸ್ತು ಬಾಹ್ಯಪ್ರಪಂಚೇ ಭ್ರಾಮಂ,ಭ್ರಾಮಂ
ದುಃಖಮನುಭೂಯ, ಕ್ಷಣಕಾಲಂ ಬ್ರಹ್ಮ ಪ್ರಾಪ್ಯ ಸುಖಂ ಚಾನುಭವತಿ . ಮನ ಏವ
ಜಗತ್ .ಜಗತಿ ತಿರೋಹಿತೇ ವಿಸ್ಮೃತಿಂ ಪ್ರಾಪಿತೇ ಮನಸ್ಸ್ವಾನಂದಮನುಭವತಿ .

ಅತಿರೋಹಿತೇ (ಭಾತಿ)ಜಗತಿ ಮನೋ ದುಃಖಮನುಭವತಿ .

ಪ್ರಶ್ನಃ 25 ..ಜ್ಞಾನದೃಷ್ಟಿರಿತ್ಯೇತತ್ಕಿಂ ?

ಉತ್ತರಂ .. ತೂಷ್ಣೀಂ ಸ್ಥಿತೇರೇವ “ಜ್ಞಾನದೃಷ್ಟಿ ”ರಿತಿ ವ್ಯವಹಾರಃ .

ಮನಸಸ್ಸ್ವಾತ್ಮನಿ ಪ್ರವಿಲಾಪನಮೇವ ತೂಷ್ಣೀಂ ಭಾವಾವಸ್ಥಾ .ಏವಂ ಸ್ಥಿತಿರೇವ
ಜ್ಞಾನದೃಷ್ಟಿರಿತ್ಯುಚ್ಯತೇ . ಅನ್ಯಾಭಿಪ್ರಾಯಾಭಿಜ್ಞತಾ, ತ್ರಿಕಾಲಜ್ಞಾತೃತ್ವಂ,
ದೂರದೇಶಪದಾರ್ಥಗ್ರಹಣಮಿತ್ಯೇವಮಾದಯೋ ನ ಜ್ಞಾನದೃಷ್ಟಿ ಪದವ್ಯಪದೇಶ್ಯಾ
ಭವಿತುಮರ್ಹಂತಿ .

ಪ್ರಶ್ನಃ 26 ..ನಿರಾಶಾಯಾ ಜ್ಞಾನಸ್ಯ ಚ ಕಸ್ಸಂಬಂಧಃ ?
ಉತ್ತರಂ ..ನಿರಾಶೈವಜ್ಞಾನಂ .ನಿರಾಶಾಽನ್ಯಾ,ಜ್ಞಾನ ಚಾನ್ಯದಿತಿ ನ ಭವತಿ .

ಏತದ್ವಯಮಪಿ ವಸ್ತುತ ಏಕಮೇವ .ಆತ್ಮನೋನ್ಯತ್ರ ಮನಸೋಽಪ್ರವೃತ್ತಿರೇವ
ನಿರಾಶೇತಿ ನಿರುಚ್ಯತೇ . ಆತ್ಮನೋನ್ಯಸ್ಯ ಕಸ್ಯಚಿದಪ್ರತಿಭಾಸ ಏವ ಜ್ಞಾನಮಿತಿ
ವ್ಯಪದಿಶ್ಯತೇ . ಅನ್ಯತ್ರಾಽಪ್ರವೃತ್ತಿರ್ವೈರಾಗ್ಯಮಥವಾ ನಿರಾಶಾ ಭವತಿ .

ಸ್ವಸ್ವರೂಪಾಪರಿತ್ಯಾಗ ಏವ ಜ್ಞಾನಂ .

ಪ್ರಶ್ನಃ 27 ..ವಿಚಾರಸ್ಯ ಧ್ಯಾನಸ್ಯ ಚ ಕೋ ಭೇದಃ ?
ಉತ್ತರಂ ..ಸ್ವಾತ್ಮನಿ ಮನಸೋ ಧಾರಣಮೇವ ವಿಚಾರಃ .ಸ್ವಾತ್ಮನಃ ಬ್ರಹ್ಮೇತಿ,
ಸಚ್ಚಿದಾನಂದಮಿತಿ ಚ ನಿರಂತರಭಾವನಂ ಧ್ಯಾನಂ ಭವತಿ .

ಪ್ರಶ್ನಃ 28 ..ಮುಕ್ತಿಃ ಕಾ ?

ಉತ್ತರಂ ..ಬದ್ಧಃ ಅಹಂ ಕ ಇತಿ ವಿಚಾರೇಣ ಸ್ವಯಥಾರ್ಥಸ್ವರೂಪಂ ವಿದಿತ್ವಾ
ತನ್ನಿಷ್ಠತೈವ ಮುಕ್ತಿಃ .
.. ಶುಭಮಸ್ತು ..
.. ಶ್ರೀ ರಮಣಾರ್ಪಣಮಸ್ತು ..
ವಿ.ಜಗದೀಶ್ವರಶಾಸ್ತ್ರೀ ..

8-10-1941

